
Qədim köklərdən müasir əməkdaşlığa: Azərbaycanın Mərkəzi Asiya və Türk 

dövlətləri ilə intibah dövrü 

 
Tacir Sadıqov 

 

Azərbaycanın xarici siyasətində Türk dünyası və Mərkəzi Asiya ölkələri ilə əməkdaşlıq 

mühüm yer tutur. Prezident İlham Əliyevin andiçmə mərasimindəki nitqi ölkəmizin mövqeyini bir 

daha bəlli etdi. Azərbaycanın Mərkəzi Asiya dövlətləri ilə əlaqələrinin inkişafını və genişlənməsini 

ehtiva edən əsas amillərdən biri yüksək səviyyəli qarşılıqlı səfərlərin intensivliyidir. Son 2-3 il ərzində 

Prezident İlham Əliyev müntəzəm olaraq Mərkəzi Asiya ölkələrinə səfərlər edərkən həmin regionun 

dövlət başçıları da Azərbaycana gəlirlər. 

 

Ölkələr arasında əməkdaşlığın dərinləşdirilməsi və genişləndirilməsi məqsədi daşıyan səfərlər 

zamanı imzalanan sənədlər və anlaşmalar əməkdaşlığın möhkəm təməlini qoyur və gələcəkdə birgə 

fəaliyyətin genişlənməsinə imkan yaradır. Yüksək səviyyəli qarşılıqlı səfərlər regional və beynəlxalq 

məsələlərdə daha sıx əməkdaşlıq və inteqrasiya üçün əhəmiyyətli platforma təmin edir. 

Ötən il sentyabrın 14-də Mərkəzi Asiya Dövlət Başçılarının 5-ci Məşvərət görüşü regionun gələcək 

inkişafına hesablanmış mühüm bir toplantı oldu. Görüş Mərkəzi Asiya ölkələri arasında siyasi, iqtisadi və 

mədəni əlaqələrin gücləndirilməsinə yönəlmişdi. Toplantıda iştirak edən dövlət başçıları ticarət əlaqələrinin 

inkişafı, sərmayə qoyuluşları, enerji resurslarının idarə olunması və nəqliyyat dəhlizlərinin 

genişləndirilməsi kimi əsas mövzuları müzakirə etdilər. İnteqrasiya prosesini sürətləndirmək məqsədilə 

regional sərhəd ticarətinin asanlaşdırılması, ortaq iqtisadi layihələrin təşviqi və sərmayə mübadiləsi 

məsələləri də gündəmdə idi. Ayrıca, mədəni əlaqələrin dərinləşdirilməsi, ortaq təhsil və turizm 

təşəbbüslərinin inkişafı müzakirə edildi. Bu cür görüşlər regional əməkdaşlığın gücləndirilməsi üçün 

strateji əhəmiyyət daşıyır. Mərkəzi Asiya ölkələrinin birgə fəaliyyəti bölgənin beynəlxalq arenada daha 

güclü mövqe tutmasına və qlobal iqtisadiyyatda mühüm rol oynamasına imkan verir. Görüşün nəticələri 

iştirakçı ölkələr arasında daha sıx əməkdaşlıq və ortaq maraqların qorunmasını təmin edəcək addımları 

əhatə edir. Eyni zamanda regional sabitlik və təhlükəsizlik məsələlərinə dair birgə strategiyalar inkişaf 

etdiriləcək. Bu tədbir Mərkəzi Asiya regionunun inteqrasiyası yolunda atılmış mühüm bir addımdır və 

uzunmüddətli iqtisadi və siyasi təsirləri olacaq. 

Mərkəzi Asiya Dövlət Başçılarının 5-ci Məşvərət görüşündə fəxri qonaq kimi iştirak edən ölkə 

başçımız cənab İlham Əliyevin çıxışı zamanı Azərbaycanı və Mərkəzi Asiya ölkələrini xalqların çoxəsrlik 

qardaşlıq münasibətlərinin bağladığını bildirməsi birliyimizi bir daha nümayiş etdirdi: "Otuz ildən artıqdır 

ki, biz müstəqil dövlətlər kimi həm ikitərəfli, həm çoxtərəfli formatda fəal şəkildə qarşılıqlı fəaliyyət 

aparırıq, bir-birimizin müstəqilliyini, suverenliyini və ərazi bütövlüyünü dəstəkləyirik, iqtisadi əlaqələri 

fəal şəkildə inkişaf etdiririk. Mərkəzi Asiya və Azərbaycan artan iqtisadiyyatı, demoqrafiyası və geosiyasi 

potensialı ilə dünya siyasətində strateji əhəmiyyətə malik olan vahid tarixi-mədəni coğrafi regiondur". 

İlk dəfə olaraq Məşvərət görüşünə regiondankənar bir ölkənin rəhbəri dəvət edildi ki, bu da öz 

növbəsində Azərbaycan Prezidentinin beynəlxalq nüfuzunun və ölkəmizin sülhün və təhlükəsizliyin təmin 

edilməsinə verdiyi töhfələrin yüksək qiymətləndirilməsinin aydın göstəricisidir. Həmçinin bu addım 

Azərbaycanın beynəlxalq əməkdaşlıq və regional inteqrasiya baxımından artan rolunu və təsirini nümayiş 

etdirir. Dövlətimizin başçısının şəxsi nüfuzu, ölkəmizin uğurları və əməkdaşlıq imkanları regiondankənar 

ölkələrin də diqqətini cəlb edir. Bu, Azərbaycanın regional və beynəlxalq siyasətdəki önəmli yerini bir daha 

təsdiqləyir. 

Türkdilli ölkələrlə əməkdaşlıq Azərbaycanın xarici siyasətində prioritetdir. Bu əməkdaşlığın təməli 

1992-ci ildən etibarən keçirilən Zirvə görüşləri ilə qoyulmuşdur. Azərbaycan bu prosesdə fəal iştirak edərək 

türkdilli dövlətlərin birliyinin formalaşmasında mühüm rol oynayır. 1990-cı illər yalnız Azərbaycan üçün 

deyil, bütövlükdə Türk dünyası üçün də mühüm bir dövr hesab olunur. Bu dövrə qədər Türk dünyası 

beynəlxalq arenada əsasən Türkiyə tərəfindən təmsil olunurdu. Lakin SSRİ-nin süqutu ilə beş türk 

dövlətinin müstəqillik qazanması Türk dünyasını yenidən canlandırdı. Azərbaycanın müstəqilliyini bərpa 

etməsindən sonra ölkə Mərkəzi Asiya dövlətləri ilə ikitərəfli və çoxtərəfli əlaqələri gücləndirməyi qarşıya 

məqsəd qoydu. Azərbaycanın Türk dünyasının birliyinin möhkəmlənməsi istiqamətindəki səyləri Türk 

Dövlətləri Təşkilatına üzv ölkələr tərəfindən yüksək qiymətləndirilir. Bu yanaşmanın nəticəsi olaraq, 2021-

ci ildə İstanbulda keçirilən Türk Dövlətləri Təşkilatının Zirvə görüşündə Prezident İlham Əliyevə Türk 

dünyasının Ali Ordeni təqdim edildi. Bu mükafat Azərbaycanın Türk dünyası ilə bağlı strateji və tarixi 



əhəmiyyətli əməkdaşlıq və liderlik rolunun tanınmasıdır. Prezident İlham Əliyevin bu yüksək mükafata 

layiq görülməsi Azərbaycanın Türk dünyasındakı mövqeyini və onun birliyinin gücləndirilməsinə verdiyi 

töhfələri bir daha nümayiş etdirir. 


